
ҪӖРЛЕХИ ҪУЛ ҪИНЧЕ ШУХӐША 
КАЙНИ 

Кӗркунне хура ҫӗрле утатӑп 
Лӑпӑр-лӑпӑр пылчӑклӑ ҫулпа. 
Вӑрҫӑ чухнехи пек йывӑр атӑ 
Калаҫать тӑван пек тӑпрапа. 

Чӑнласах тӑпра пулать тӑванӑм. 
Хӑйсене ҫуратнӑ тӑприне 
Тахҫанах атте, анне те манӑн, 
Шӑллӑм та пилленӗ хӑй ӳтне. 

Вӗсемпе хам ӑшшӑн калаҫни те 
Юрлани килеҫҫӗ асӑма. 
Пӗр самант хама та вӑхӑт ҫитӗ 
Этемрен тухма, тӑпра пулма. 

Ҫӗр ҫинче нумай ҫӗтсе пӗтертӗм 
Ҫумӑрта та, типӗре те ҫӑпата. 
Пулчӗ пуҫ айне хума минтер те, 
Ҫӳреме таканлӑ атӑ та. 

Килессе ҫири кӗпесӗр-йӗмсӗр 
Килтӗм эпӗ ҫутӑ тӗнчене, 
Кайнӑ чух хӑварӑп вӗҫсӗр-хӗрсӗр 
Юрӑ, шухӑш, ӗмӗт ҫынсене. 

Пур этем пекех ҫуралтӑм эпӗ 
Ҫаруран, ахаль ҫара пакка. 
Пӗр самант ҫитсен вилес хисепӗм, 
Ҫӗр ҫинчен тараймӑп аякка. 



Масара кайма мана уяв-и, 
Кирлӗ-и тумпа кайса выртма? 
Курӑнмасть унтан ҫӗршыв ялавӗ, 
Уйӑхпа хӗвел те куҫӑма. 

Килтӗм эпӗ тӗнчене пӗчченҫӗ 
Ҫивӗ кӗркунне, хура ҫӗрле, 
Ӳсрӗм пултӑм Силпире сӳреҫӗ, 
Утрӑм сарӑ хӗвелпе пӗрле. 

Пур этем пек, пулӑп эп те ватӑ. 
Манӑн юлӗ савӑнма анчах, 
Ӗҫлеме те, юрӑ юрлама та 
Хам пекех хура ача-пӑча. 

Ман ҫинчен усал ҫынсен элекӗ 
Ҫӳресен те халӑх хушшинче, 
Чун ҫунсан та, хурлӑхлӑ элеги 
Ҫыркаламӑп эпӗ хам ҫинчен. 

Кӗскерех ӗмри ӳпрен, мулкачӑн. 
Вӗҫкӗн хӑмпӑн та ӗмри кӗске. 
Ҫырмалла-ҫке ман, чӑваш поэчӗн, 
Тепӗр ҫитмӗл ҫичӗ кӗнеке! 

Чӗрнине ҫыртса вӑрҫсан та критик, 
Сивӗ ҫил вӗрсен те хирӗҫле, 
Пуҫ усмастӑп эпӗ, ӑшӑ кбрӗк 
Тӑхӑнатӑп хуп-хура ҫӗрле. 

Вилӗме кӗтсе ҫеҫ лӗпӗр-лепӗр 
Килнӗ анкӑ-минкӗ шухӑша 
Хыҫалта хӑвартӑм ӗнтӗ эпӗ 
Лӑпӑр-лапӑр пылчӑка ашса. 

Умӑмра ҫуралнӑ ялӑн уйӗ. 
Ҫулӗ такӑр. Пылчӑксӑр. Таса. 
Тинтерех ҫуралнӑ ҫамрӑк уйӑх 
Хӗҫ пек тухрӗ пӗлӗте касса. 

